
Xülasə: Gübrələr mövzusunun kənd təsərrüfatı ilə əlaqələndirilməsində əsas 

məqsədimiz mövzu daxilindəki kimyəvi birləşmələrin kənd 

təsərrüfatındakı əhəmiyyətinə diqqət çəkmək, şagirdlərə kimyanın kənd 

təsərrüfatının müxtəlif sahələrində tətbiqinə dair məlumat vermək, 

istifadə olunan gübrələrin və dərman maddələrinin ekologiyaya vura 

biləcəyi ziyan barədə şagirdləri məlumatlandırmaq, torpağa, vətənə 

məhəbbət aşılamaqdan ibarətdir. 

Açar sözlər: indikator, gübrə, qida elementi, ion, azot, fosfor, kalium. 

 

Gübrələr mövzusunun tədrisində müəllim torpağa, vətənə məhəbət haqqında 

mühazirə üsulundan istifadə edərək, şagirdlərə ətraflı məlumat verməlidir. 

Torpaqda hansı qida elementinin çatışmaması bitkilərin gövdə və yarpaqlarının 

böyüməsini ləngidir? Müəllim dərslikdə verilmiş bu və ya digər müvafiq 

motivasiya sualı ilə şagirdlərin diqqətini bugünkü dərsin mineral gübrələrə həsr 

olunduğuna yönəldə bilər. Torpağımızı qorumaq üçün, zənginləşdirmək üçün 

hansı üsullardan istifadə etməliyik? Azot, fosfor və kalium mövzularında şagirdlər 

artıq bəzi maddələrin gübrə kimi istifadə edildiyini öyrəndiklərindən dialoq 

vasitəsilə bu maddələrin bəziləri xatırladıla bilər. Bitkilərin atmosferdən, sudan və 

torpaqdan hansı maddələri və necə mənimsədiyi haqqında onların fikirləri 

soruşula bilər. Yer kürəsində yayılmış səksəndən bir az çox olan elementlərdən 

yetmişindən çoxu bitkilərin tərkibinə daxildir. Bitkilərin inkişafı üçün lazım olan 

elementlərə qida elementləri deyilir. Tərkibində bitkilər üçün qida elementləri 

olan birləşmələrə mineral gübrələr deyilir. Mineral gübrələrin əksəriyyəti duzlara 

aid birləşmələrdir. 

Məlumdur ki, kimya fənni üzrə ümumi təlim nəticələrinin reallaşdırılmasını 

təmin etmək üçün müəyyən olunan məzmun xətləri vardır. Bu məzmun 

xətlərindən biri də “kimya və həyat” məzmun xəttidir. “Kimya və həyat” məzmun 

xətti təbiətə və bütünlükdə bəşəriyyətə böyük zərər vura biləcək maddələrin 

müəyyənləşdirilməsini və onların həyatın istənilən sahəsində zərər vurmadan 

tətbiq olunmasını təmin edir. Müxtəlif sənaye sahələri tullantılarının, kənd 

təsərrüfatında işlədilən gübrələrin və dərman maddələrinin, nəqliyyatda tullantı 

qazlarının, məişət tullantılarının ekologiyaya hansı dərəcədə ziyan vura biləcəyini 

müəyyənləşdirməyə və ekoloji problemlərin həllində yaxından iştirak etməyə 

imkan verir.  

Müəllim kimya fənnini tədris edərkən kimyanı həyatla əlaqələndirərək 

şagirdlərdə fənnə qarşı maraq oyatmalıdır. Məsələn, müəllim qeyri-üzvi kimya 

bölməsini tədris edərkən, xüsusilə azot, fosfor, kalium barəsində şagirdləri 

məlumatlandırarkən kimyanın kənd təsərrüfatındakı əhəmiyyətinə diqqət çəkməli, 

kənd təsərrüfatında kimyəvi birləşmələrin istifadəsindən bəhs edərkən torpağın 

tərkibindəki kimyəvi reaksiyaları, prosesləri misal gətirərək şagirdlərə motivasiya 

verməlidir.İlk növbədə bitkilərin qidalanması və əsas qida maddələrinə tələbatı 

haqqında izahat verə bilər.Müəllim belə izah edir: Hər bir canlı orqanizmdə 

olduğu kimi, bitkilərin də toxumasına su və quru maddə daxildir. Quru maddənin 

tərkibində üzvi və mineral birləşmələr vardır. Bitkilər quru maddəni havadan 

karbon qazını və torpaqdan su və mineral duzları mənimsəmək hesabına toplayır.  

Tədqiqatçılar tərəfindən bir çox kənd təsərrüfatı bitkilərində quru 

maddələrin tərkibi öyrənilən zaman müəyyən edilmişdir ki, orta hesabla onlarda 

45% karbon, 42% oksigen və 7% hidrogen vardır, yəni CO2 və H2aO-nun 

udulması hesabına bitkilərə daxil olan bu elementlərin payına bütün quru 

maddələrin təqribən 94%-i düşür. Bitkilərin tərkibinə daxil olan bütün qalan 

elementlər isə təqribən 6% təşkil edir. Məlum olmuşdur ki, quru maddələrin 

toplanma intensivliyi və məhsuldarlıq bitkilərin bu qalan elementlərlə təmin 

olunması dərəcəsindən asılıdır. Bu elementləri isə bitkilər torpaqdan mənimsəyir. 

Belə ki, bu vaxta kimi bitkilərdə məlum olan bütün kimyəvi elementlərin 70-dən 

çoxu tapılmışdır. Onların içərisində C, O, H, N və S orqanogen elementlər (üzvi 

maddələrin tərkibinə daxil olan əsas kimyəvi elementlər), bitkilər yandırılanda 

onların külündə qalan P, K, Ca, Mg, Fe, B, Mn, Zn, Na. Al, Si, Cl, Ti, Ba, F və Ni 

kül elementləri adlanır. Müəllim torpağın tərkibi haqqında məlumat verən zaman 

əvvəlcə bəsit məlumatlardan başlayıb bildirir ki, torpağın tərkibində çürüntü, qum, 

gil, mineral duzlar, su və hava vardır.  

Bunların mövcudluğunu sadə təcrübələrlə göstərə bilərik. Əgər bir parça 

qaratorpağı alovda közərtsək, onun tərkibində olan bitki qalıqları, çürüntülər 

yanacaq, yerdə torpağın bir qədər açıq rəngli külü qalacaqdır. Deməli, torpağın 

qara olması onun tərkibindəki çürüntünün miqdarından asılıdır. Təcrübəni davam 

etdirək. Közərdilmiş torpağın bir hissəsini stəkana töküb, üzərinə su əlavə edək. 

Bu suyun rəngi bulanacaqdır. Bulanmış suyu başqa stəkana süzüb kənara qoyaq. 

Əvvəlki stəkanın dibindəki çöküntünü bir neçə dəfə yusaq, onun dibində təmiz 

qum qaldığını görərik. Bulanıq su tökülmüş stəkanı bir neçə saatdan sonra 

nəzərdən keçirsək, suyun durulduğunu və gilin stəkanın dibinə çökdüyünü 

müşahidə edərik. Deməli, torpağın tərkibində çürüntüdən başqa qum və gil də 

vardır. Suyu bulandıran da gildir. İndi yenə közərdilmiş torpağın qalan hissəsini 

stəkana töküb üzərinə su əlavə edək və su durulana qədər gözləyək. Durulmuş 

suyu başqa təmiz bankaya boşaldıb süzgəc kağızından süzək. Alınmış suyu çini 

qaba töküb buxarlandıraq. Su buxarlanıb qurtardıqdan sonra qabın dibində ağ 

rəngdə ərp qalacaqdır. Bu, torpaq suyunda həllolmuş və süzgəc kağızından 

süzülən duzlardır. Torpaqda həmçinin su və hava da vardır. Suyun olmasını əl ilə 

hiss etmək olar. Əgər suya bir parça quru torpaq atsaq, ondan hava qabarcıqları 

çıxmağa başlayacaqdır. Bu da torpağın içərisindəki havadır. Deməli, torpağın 

tərkibində çürüntü, qum, gil, mineral duzlar, su və hava vardır. Onların miqdarı 

ayrı-ayrı torpaqlarda müxtəlifdir. Çürüntü çox olan torpaqlar münbit torpaqlardır. 

Qum çox olan torpaqlar qumlu, qumsal, gil çox olan torpaqlar isə gilli torpaqlar 

adlanır. Torpağın tərkibində su çox olduqda bataqlığa çevrilir, mineral duzlar çox 

olduqda şoranlaşır, əkin üçün yararsız olur. Sonra müəllim torpağın əsas kimyəvi 

xassələrindən birinin onun element tərkibi hesab olunduğunu və məhz bu xassə 

üzərində onun genezisi və münbitliyinin formalaşdığını şagirdlərə çatdıraraq belə 

davam edir ki, torpağın element tərkibini bilmədən dərin kimyəvi tədqiqatların 

aparılması qeyri mümkündür. Torpağın kütləsində kimyəvi elementlərin 

toplanmasına və kəmiyyət nisbətinə torpağın element tərkibi deyilir. Torpağın 

element tərkibini bildikdə onun münbitliyi haqqında fikir bildirmək daha rahat 

olur. Torpaqda mütləq miqdarına görə elementlər bir neçə qrupa bölünür. Birinci 

qrupa O və Si aiddir ki, bunlar torpaq kütləsinin təxminən 80-90%-ni təşkil edir. 

İkinci qrupa 10 %-dən çoxunu təşkil edən Al, Fe, Ca, Mg, K, Na, C kimi 

elementlər daxildir. Bu iki qrupa daxil olan elementlər makroelementlər 

adlandırılır. Ti, Mn, N, P, S elementləri makro və mikroelementlər arasında keçid 

təşkil edir. Ba, Sr, B, Rb, Cu, V, Cr, Co, Mo, Li, Ni, Cs, Se elementləri isə 

mikroelementlər adlanır və onların miqdarı torpaqda n∙10
-3

– n∙10
-10

 %-lə ölçülür. 

Torpağın tərkibində müxtəlif ionlar ( K
+
 , Ca

2+
, CO3

2-
, NO3

-
, SO4

2-
  və s.) 

mövcuddur.  

Müəllim şagirdlərə torpağın tərkibindəki maddələri təyin etmək üçün 

laboratoriyada imkan yaratmalıdır. Şagirdlərin özləri torpaqdan götürdükləri 

nümunələr vasitəsilə bu təcrübələri müəllimin göstərişi əsasında yerinə 

yetirməlidirlər. Bu vasitə ilə şagirdlər torpağı tədqiq edərək onun aqrokimyəvi 

xassələrini öyrənə bilərlər. Torpaq nümunəsində mövcud olan bəzi ionları təyin 

etmək üçün müəllim şagirdlərə lazım olan reaktivləri söyləməli, təcrübə zamanı 

onlara köməklik göstərməlidir. Təcrübələri apardıqdan sonra şagirdlər torpaq 

nümunəsinin tərkibi haqqında müəyyən qədər məlumata sahib olurlar.  

Daha sonra torpağın turşuluğunu və ya əsaslığını təyin etmək üçün müəllim 

şagirdləri sərbəst şəkildə təcrübələri yerinə yetirməyə sövq edir. Müəllim qeyd 

edir ki, torpağın turşuluğunu öyrənməklə onun bəzi xassələri barəsində fikir 

yürütmək olar. Torpağın pH-nı təyin etmək üçün ən dəqiq üsul turşuluğun təyini 

üçün hazırlanmış pH metr adlanan qurğu vasitəsi ilə edilən təyin üsuludur. Digər 

bir metod isə indikatorlar vasitəsilə turşuluğun təyinidir. Bu üsulün dəqiqliyi 

birinciyə nisbətən azdır. Müəllim şagirdləri 2 qrupa bölərək onlardan torpağın pH-

nı təyin etmələrini istəyir. Hər qrup torpağın pH-nı təyin etmək üçün ondan bir 

qədər nümunə götürüb sınaq şüşəsinə əlavə edir. Üzərinə kalium xlorid məhlulu 

töküb təxminən 5 dəqiqə şiddətlə qarışdırır. Bundan sonra həmin məhlulun 

üzərinə 2-3 damcı universal indikator məhlulu əlavə edir. İndikator əlavə etdikdən 

sonra alınan rəngi standart şkala ilə müqayisə edib torpağın turşuluğunu müəyyən 

edir. Müəllim uşaqlara bildirir ki, əgər məhlulda qələvi mühit yaranıbsa məhlul 

göy rəngə, turş mühit yaranıbsa qırmızı rəngə boyanır. Təcrübədən sonra müəllim 

gübrələr, onların təsnifatı, kənd təsərrüfatındakı əhəmiyyəti barədə şagirdləri 

məlumatlandırır. 

Şagirdlər müşahidələrini müzakirə edərək nəticələri dəqiqləşdirirlər. Belə 

bir Tədqiqat sualı qoyulur: Tərkibində qida elementləri olan maddələrian kənd 

təsərrüfatında nə kimi əhəmiyyəti var? Müəllim dərslikdəki materialı fasiləli oxu 

vasitəsi ilə öyrənməyi tapşırır. Oxu bitdikdən sonra uyğun suallar verilməklə 

elementlərin bitkilərin həyatında rolu, gübrələr, gübrələrin təsnifatı və azotlu 

gübrə haqqında bilgilər dərinləşdirilir. Makroelementlərdən, əsasən, 3 element – 

azot, fosfor və kalium bitkilərə daha çox miqdarda lazımdır. Tərkibinə daxil olan 

əsas qida elementinə görə mineral gübrələri aşağıdakı kimi təsnif edirlər: azotlu 

gübrələr, fosforlu gübrələr və kaliumlu gübrələr – Bitkilər atmosferdən fotosintez 

yolu ilə oksigeni, kök bakteriyaları vasitəsilə azotu, su və torpaqdan isə digər 

elementləri mənimsəyir. Bitkilərin qidalanması üçün zəruri olan və tərkibində bir-

biri ilə qarşılıqlı əlaqəli surətdə bioloji, biokimyəvi və fiziki-kimyəvi proseslərin 

getdiyi torpaq mükəmməl bir sistemdir. Torpaqda gedən bu proseslərin 

əksəriyyəti ion-mübadilə reaksiyaları olduğundan müəllimin elektrolitik 

dissosiasiya nəzəriyyəsini xatırlatması şagirdlərin prosesi daha aydın dərk 

etməsinə kömək olar.  

Sonra müəllim şagirdlərin fəallığını artırmaq üçün aşağıdakı sualla müraciət 

edə bilər: – Bitkinin normal inkişafı üçün bütün elementlərin lazım olduğunu 

bilərək torpağa bu elementləri birlikdə vermək yaxşıdır, yoxsa ayrı-ayrı? Bu 

gübrələri zavodda birlikdə istehsal etmək yaxşı olar, yoxsa ayrı-ayrı istehsal edib 

torpağa verilərkən qarışdırmaq? – Tərkibinə daxil olan əsas qida elementinə görə 

mineral gübrələr sadə və kompleks gübrələrə ayrılır. Tərkibində yalnız bir qida 

elementi olan gübrələrə sadə gübrələr deyilir; məsələn, KCl, NaNO3, Ca(H2PO4)2, 

NH4NO3  və s. Tərkibində birdən çox qida elementi olan gübrələr isə kompleks 

gübrələr adlanır; məsələn, kalium-nitratın (KNO 3) tərkibində kalium və azot qida 

elementləri var. 

İlk öncə müəllim gübrələrin əhəmiyyətinə diqqət çəkərək deyir ki, kənd 

təsərrüfatı bitkilərindən yüksək məhsul əldə etmək və torpağın münbitliyini 

artırmaq üçün gübrələrdən istifadə etmək çox vacibdir. Gübrə bitkiləri qida 

maddələri ilə təmin etmək üçün torpağa, bəzən isə yarpaqlara (kökdənxaric 

qidalanma) verilən üzvi və mineral maddələrdir. Gübrələr bitkiləri asan 

mənimsəyə biləcəkləri formada olan qida maddələri ilə təmin edir. Həmçinin 

gübrələr torpağın fiziki, kimyəvi və bioloji xassələrinin yaxşılaşmasına səbəb olur 

ki, məhsulun keyfiyyətli olmasına gətirib çıxarır. Bundan sonra gübrələrin 

təsnifatı verilir. Gübrələr müxtəlif cəhətlərdən təsnif olunurlar:  

1. Tərkib və ya mənşələrinə görə: üzvi, mineral, üzvi-mineral, hormonal, 

bakterial gübrələr;  

2. Tərkibindəki qida maddələrinin miqdarına görə: sadə və mürəkkəb və ya 

qarışıq gübrələr;  

3. Təsiretmə səciyyəsinə görə: bilavasitə təsir edən, dolayı yolla təsir edən, 

stimulə edən gübrələr; 

 4. Torpağa göstərdikləri təsirə görə: qələvi, neytral, turş gübrələr.  

Müəllim əkinçilikdə mineral, üzvi, meliorativ və bakterial gübrələrdən 

istifadə olunduğunu qeyd edərək onlara aid misallar göstərir, gübrələrdəki əsas 

qida elementlərinin faizini şagirdlərə bildirir.  

 Əsas qida elementləri və bitkilərin qidalanmasında onların rolunu müəllim 

belə izah edir: Qida elementləri dedikdə bitkinin böyüməsi və inkişafı üçün lazım 

olan (əvəzedilməz) elementlər nəzərdə tutulur. Qidalanmada bir element iştirak 

etmədikdə və yaxud onun miqdarı lazımi qədər olmadıqda bitkinin vegetativ və 

generativ orqanların böyüməsində və inkişafında ciddi dəyişkənlik baş verir. 

Həmin elementin bitkiyə xüsusi təsiri vardır, belə ki, bu elementi bitkiyə verdikdə 

baş vermiş ciddi dəyişkənlik aradan qalxır. Bundan başqa, həmin element o vaxt 

qida elementi hesab edilə bilər ki, o maddələr mübadiləsində iştirak edə bilsin. 

Makroelementlər haqqında şagirdlərə əlavə məlumatlar verməklə, şəkillər, 

videoçarxlar göstərməklə, dərsi daha maraqlı etmiş olarıq. 

Eyni zamanda mineral gübrələtin müsbət cəhətlərini izah etməklə yanaşı 

onun mənfi chətlərinin də başa salmaq vacibdir. Belə ki, torpagın tərkibini təyin 

etmədən torpağa gübrə vermək düzgün deyil. Nəticədə torpaqda şoranlıq yaranır. 

Bununla əlaqədar sinifə belə bir sualla müraciət etmək olar: Sadə və ikiqat 

superfosfat gübrələrindən hansı daha əhəmiyyətlidir? 

Müəllim verilən cavabları ümumiləşdirir, sonra sadə və ikiqat supefosfatın 

alınma reaksiya tənliklərini lövhədə  yazır və alınan məhsulları müqayisə etməklə 

ümumi nəticə çıxartmagı şagirdlərə tapşırır. 

Sadə superfosfatın alınma reaksiyası : 

Ca3(PO4)2 + H2SO4 → Ca(H2PO4)2 + CaSO4  

İkiqat superfosfatın alınmasi: 

Ca3(PO4)2 + 4H3PO4 → 3Ca (H2PO4)2 

Yekun olaraq səbəbini müəllim izah edir: Birinci reaksiya tənliyində 

superfosfatdan əlavə bitkiyə lazım olmayan, həmçinin torpaqda həll olmayan 

CaSO4-ın  alınması torpaqda şoranlıq yaradır və tədricən torpaq keyfiyyətini itirir. 

Eyni zamanda gübrənin qidalılıq faizini aşağı salır. 

Beləliklə gübrədən normadan artıq istifadə olunması həm torpağa, həm də 

canlılara ziyandır.  

Bununlada şagirdlər gübrələrin kənd təsərrüfatına olan müsbət və mənfi 

təsirini öyrənir və onlarda kənd təsərrüfatı ilə kimya fənni arasında sıx əlaqənin 

olması haqqında təfəkkür formalaşır və bu sahəyə maraq yaranır. 

У.Э.Ганиматли, Г.Г.Шафагатова 

Определить отношение предмета удобрений к сельскому хозяйству 

 

РЕЗЮМЕ 

 

Наша главная цель связать тему удобрений с сельским хозяйством - привлечь 

внимание к важности химических соединений в сельском хозяйстве, 

проинформировать студентов о применении химии в различных областях сельского 

хозяйства, дать студентам информацию о вреде, который удобрения и лекарства 

могут нанести окружающей среде, привить любовь к земле и родине. 

 

 

Ключевые слова: индикатор, удобрение, основной элемент, ион, азот, фосфор, 

калий. 

 

 

 

 

U.E. Ganimatli, G.G.Shafagatova 

Relating the subject of fertilizers to agriculture 

 

SUMMARY 

 

Our main goal of relating the topic of fertilizers to agriculture is to draw attention 

to the importance of chemical compounds in agriculture, to inform students about the 

application of chemistry in various fields of agriculture, to give information to students 

about the harm that fertilizers and medicines can do to the environment, to instill love for 

the land and homeland. 

 

 

Key words: indicator, fertilizer, main element, ion, nitrogen, phosphorus, potassium. 

 


